
MOLTAÍ

Iarrann an Coiste um Iascach ar an gCoiste um Thrádáil Idirnáisiúnta, mar an coiste atá 
freagrach, na moltaí seo a leanas a ionchorprú ina thairiscint i gcomhair rúin:

1. á chur i bhfáth go bhfuil leas eacnamaíoch ag baint leis an gComhaontú idir an tAontas 
Eorpach agus an tSín maidir le tásca geografacha (TGanna), ós rud é gur fhás onnmhairí 
agraibhia ó AE go dtí an tSín ag ráta marthanach idir 2010 agus 2019, go háirithe táirgí 
a bhíonn faoi chosaint ag tásca geografacha de ghnáth, amhail fíon agus biotáillí;  á chur 
i bhfios gur tharla sé sin d’aineoinn na faidhbe góchumtha atá ann i margadh na Síne, 
mar shampla, i gcás fíonta;

2. á chur in iúl, áfach, go dtéann tábhacht an chomhaontaithe thar mhéid na n-earraí a 
mhalartaítear idir an tAontas agus an tSín; á chur in iúl go dtuigeann sí, go bhfuil an 
tSín ag glacadh céim thábhachtach chun córas TG AE a aithint tríd an gcomhaontú seo a 
shíniú; á mheas go bhfuil straitéis AE bunaithe ar luach ar airgead a chur ar an ngradam 
a ghabhann le roinnt ainmneacha, réigiún agus traidisiún agus táirgí agraibhia GI-
chosanta á n-onnmhairiú ar fud an domhain agus ar chosc a chur ar iomaitheoirí na 
hainmneacha sin a ‘ghoid’; 

3. á chur i bhfios nach bhfuil ach leas teoranta le baint as an gcomhaontú ó thaobh tairgí 
iascaigh agus dobharshaothraithe de; á thabhairt chun suntais, as na 275 TG ó AE atá 
cumhdaithe faoin gcomhaontú, nach ann ach do tháirge dobharshaothraithe amháin, 
oisrí Marennes Oléron (an Fhrainc), agus do tháirge éisc amháin (bradán feirme 
Albanach); ag cur béim ar an bhfíoras, áfach, gur cheart tacaíocht láidir a thabhairt don 
chomhaontú sin mar go gceadaítear leis táirgí iascaigh agus dobharshaothraithe AE a 
chuimsiú agus a aithint amach anseo;

4. á mheabhrú di go ndearnadh téacs an chomhaontaithe agus liosta na TGanna a thabhairt 
chun críche sular scoir na conarthaí Eorpacha d’fheidhm a bheith acu i Ríocht Aontaithe 
na Breataine Móire agus Thuaisceart Éireann (Brexit); á mheabhrú di, i ndáil leis sin, go 
bhfuil ocht dtáirge ar an iomlán ón Ríocht Aontaithe sna réamhliostaí comhaontaithe; ag 
tathant ar an gCoimisiún dul i gcomhairle leis na Ballstáit agus táirgí ó Bhallstáit AE a 
chur in ionad na dtáirgí sin a luaithe is féidir tar éis dheireadh idirthréimhse Brexit;

5. á chur in iúl gur geal léi an gealltanas a thug an tSín a creat dlíthiúil a neartú chun na 
tásca geografacha a chumhdaítear leis an gcomhaontú seo a chosaint; á iarraidh ar an 
tSín gach iarracht a dhéanamh dlús a chur lena creat dlíthiúil chun dul i ngleic leis an 
iascaireacht neamhdhleathach, neamhthuairiscithe agus neamhrialáilte a dhéanann soithí 
Síneacha ar fud an domhain agus é a fhorfheidhmiú ar bhealach níos déine;

6. á chur i bhfios, go bhfuil teorainn le líon na dtáirgí éisc faoin gcomhaontú agus gur 
cheart tuilleadh táirgí, go háirithe táirgí iascaigh agus dobharshaothraithe, a chur san 
áireamh ag céimeanna níos déanaí, nuair is féidir, agus aird á tabhairt ar raon leathan 
TGanna AE, nuair is féidir;

7. á chur in iúl gurb oth léi nach n-áirítear níos mó de thásca geografacha iascaigh agus 
dobharshaothraithe AE ar liosta na dtásc cosanta a chumhdaítear leis an gcomhaontú 
seo, cé go bhfuil roinnt táirgí iascaigh agus dobharshaothraithe Síneacha san áireamh 

ann;  á iarraidh ar an gCoimisiún tásca iascaigh agus dobharshaothraithe amhail 
Mejillón de Galicia (diúilicín ón nGailís, an Spáinn) a áireamh sa chomhaontú, an chéad 
táirge mara chun tásc den chineál sin a fháil laistigh den Aontas Eorpach;

8. á chur in iúl gur geal léi an fhoráil gur féidir le táirgeoirí táirgí atá faoi chosaint TG 
iarratas díreach a dhéanamh leis an gComhchoiste atá beartaithe sa chomhaontú seo 
mura n-áirítear a dtáirge sna liostaí a comhaontaíodh ar dtús, agus freisin má fhaigheann 
a dtáirge cosaint ina dhiaidh sin tar éis don chomhaontú teacht i bhfeidhm; á iarraidh ar 
gheallsealbhóirí reatha agus ionchasacha, lena n-áirítear in earnálacha iascaigh agus 
dobharshaothraithe AE, a machnamh a dhéanamh ar an bhforáil sin;

9. á chur i bhfáth gur gá don Aontas agus don tSín obair i gcomhar le chéile chun dul i 
ngleic le ‘dumpáil’ agus le cleachtais eile a dhéanann saobhadh ar ghnáthrialacha an 
mhargaidh agus a chuireann inbhuanaitheacht ghnólachtaí agus fhostaíocht an Aontais i 
mbaol;

10. á mheabhrú di, ina ainneoin sin, nach mór don Aontas Eorpach a bheith ar an eolas faoi 
na cleachtais do-ghlactha atá á ndéanamh ag cabhlach iascaireachta na Síne: ag tabhairt 
dá haire go bhfuil an rangú is measa ag an tSín i measc na gcúig náisiún iascaireachta is 
airde ó thaobh iascaireacht dhomhanda neamhdhleathach, neamhthuairiscithe agus 
neamhrialáilte (NNN); á mheas nach bhfuil trédhearcacht sa tSín maidir le clárú soithí 
ina cabhlach iascaireachta ar fud an domhain agus go dtugann sí fóirdheontais 
shuntasacha dá cuideachtaí, rud a chruthaíonn iomaíocht éagórach d’earnáil 
iascaireachta an Aontais; á mheas go gcuireann an iompraíocht sin brú iomarcach ar 
acmhainní agus ar an gcomhshaol; ag tabhairt dá haire gur thuairiscigh na meáin 
éagsúla go leor cásanna d’obair éigeantais agus d’éagóir i leith iascairí ar shoithí 
Síneacha; 

11. ag tathant ar an dá pháirtí sa chomhaontú seo a gcomhar agus a gcomhordú a threisiú 
maidir le tásca geografacha a chosaint agus a úsáid ar an leibhéal réigiúnach agus/nó ar 
an leibhéal domhanda trí na heagraíochtaí agus na fóraim chomhfhreagracha.

